
Arweiniad Ymarferol – 
Targed 2: 
A oes modd inni gyfiawnhau  
ein hadeiladau Eglwys?
Rhannu ein hadeiladau neu  
rannu adeiladau eraill

Eglwys Bresbyteraidd Cymru
Polisi Amgylcheddol
“Fel Eglwys rydym wedi ymrwymo i ofalu am greadigaeth Duw, 
drwy fuddsoddi’n fwriadol i leihau ein hôl-troed carbon, drwy 
gynyddu ailgylchu, lleihau gwastraff, a gwella effeithlonrwydd ein 
defnydd o adnoddau naturiol y byd.”





Mae ein taflen bolisi yn cynnwys 9 pwynt bwled ar gyfer eglwysi lleol, pob un yn darparu targed 
inni weithio tuag ato. Mae’r aweinlyfr yma’n delio â tharged 2. 

Targed 2: addoli / rhannu adeilad neu ddefnyddio adeilad cymunedol mwy eco-gyfeillgar i gwrdd â’n 
cyfrifoldeb tuag at fyd Duw.

Mae Eglwys Bresbyteraidd Cymru’n berchen â llawer o adeiladau. Mae perchnogaeth yr holl 
adeiladau hyn yn dod â’i fanteision: ased ariannol, lle adnabyddus yn y gymuned, cartref ysbrydol 
– mae’n siwr y gellwch feddwl am sawl mantais arall hefyd. Ond, gyda hyn, mae anfanteision 
mewn bod yn berchen â’r adeiladau hyn, yn aml oherwydd bod y rhan fwyaf o’r adeiladau a 
ddefnyddiwn ar gyfer addoliad un ai yn hen neu’n hen iawn. Fel canlyniad, maen nhw’n fynyhch 
yn gostus i’w cynnal, eu hatgyweirio a’u cadw. Hyd yn oed os ydy’r adnoddau hyn ar gael o fewn 
i’r gynulleidfa leol, gall eu cynhaliaeth lesteirio gwaith arall. Mae ein hystadegau ar gyfer 2021 yn 
nodi bod, ar gyfartaledd, 50% o wariant eglwys yn mynd ar gynnal a chadw adeiladau. Lle nad 
ydy’r adnoddau ar gael, gall hyn arwain at ddirywiad yn yr adeiladau dro amser. Yn bwysig, fel y 
gwelir mewn adrannau eraill o’r arweiniad hwn, mae llawer, yn wir y rhan fwyaf mewn gwirionedd, 
o’n hadeiladau yn aneffeithiol yn amgylcheddol, gan fod ganddyn nhw ôl-troed carbon uchel o 
ystyried y nifer o oriau o ddefnydd sydd iddyn nhw mewn wythnos.

Mae hi’n ffaith anghyfforddus ond, fel enwad, yn syml, mae ganddon ni ormod o adeiladau! 
Ceisiwch wneud y symiau. Os ystyriwn cyfanswm aelodaeth yr enwad a’r cyfanswm o eglwysi a 
chapel sydd yn ein meddiant, hyd yn oed petai pob un aelod yn mynychu pob wythnos, ar hyn o 
bryd, fe fyddai hynny’n golygu dim ond oddeutu 25 aelod i bob adeilad. Mae sawl cynulleidfa’n 
ystyried presenoldeb o 50% o’u haelodaeth yn mynychu’n rheolaidd fel yr eithaf y basen nhw’n ei 
ddisgwyl cyrraedd, sy’n rhoi inni rif o 12½ aelod am bob adeilad. Os ydy cyfanswm yr aelodaeth 
yn parhau i leihau, fe fydd rhif cyfartalog yr aelodau am bob adeilad yn debygol o ostwng yn 
bellach fyth a’r cynnal a chadw’n anoddach. Os wnawn ni ffactora hefyd y nifer o ddiwrnodau’r 
wythnos ac oriau’r dydd y gwelir defnydd i lawer o’r adeiladau hyn, fe welwch nad ydyn ni, fel 
enwad, yn gwneud defnydd da o’n hadnoddau. Fel enwad, mae’r nifer o adeiladau sydd yn ein 
perchnogaeth, ynghyd â’u costau cysylltiedig, yn yr hinsawdd sydd ohoni yn anghynaliadwy, 
yn ariannol ac yn amgylcheddol.  

Rhowch gynnig ar yr ymarferiad hwn: i’ch capel chi, gweithiwch allan faint o oriau’r wythnos y ceir 
defnydd ar eich adeilad, ac am bob awr, oddeutu faint o bobl fyddai’n bresennol, ar gyfartaledd. 
Fe rydd hyn ichi nifer yr “oriau pobl” yr wythnos. Fe fyddai adeilad da, sy’n cael defnydd cyson, 
megis canolfan gymunedol, yn disgwyl, dyweder, rhywbeth yn debyg i 1,000 neu 1,200 o oriau 
pobl yr wyhthnos, h.y. mewn defnydd am 50 i 60 awr yr wythnos gyda chyfartaledd o tua 20 o bobl 
ar y tro. Sut mae hynny’n cymharu â’ch capel chi?  

Felly, be fedrwn ni wneud am hyn? O gofio proffil oedran ein haelodaeth, fe dyddai peidio â mynd 
i’r afael â’r ffeithiau hyn yn debygol o arwain at fwy a mwy o adeiladau’n cau eu drysau oherwydd 
diffyg adnoddau, neu gyflwr yr adeilad. Efallai y byddai hyn, yn y pen draw, yn ateb problem 
gormod o adeiladau, ond ar ba gost i’r achos rydyn ni’n ei wasnaethu. Onid gwell fyddai ystyried 
sut i osgoi scenario fel hon tra bo’r amser, yr egni, a’r adnoddau ganddon ni i wneud rhywbeth 
amdani; mae angen cynllun arnon ni.

Mae’n ymddangos bod dau gwestiwn y dylai pob cynulleidfa ystyried o ddifrif, a gwell hynny’n 
hwyr nag yn hwyrach:

1.	 Sut mae modd inni gynyddu defnydd a chynaladwyedd ein hadeilad bresennol?

2.	 Os nad ydy hynny’n bosib, a oes ffordd fwy cynaliadwy y medrwn ni barhau i addoli fel 
cynulleidfa yn y dyfodol?  

Bydd yr ateb i un o’r ddau gwestiwn yn debygol o olygu rhannu adnoddau i raddau llawer mwy 
nag y mae sawl un ohonon ni’n gwneud ar hyn o bryd. Tra’n bod ni’n gweddïo am ddiwygiad i 
lenwi’n capeli, mae gofyn inni wynebu’r posibilrwydd fod Duw, efallai, yn dweud wrthon ni fod 
yn rhaid inni wneud pethau’n wahanol. Os ydyn ni am i fwy o bobl ddefnyddio’n hadeiladau 
presennol, mae gofyn i’r adeiladau hynny fod yn addas i fywyd yn yr 21ain ganrif. Pan adeiladwyd 
llawer o’n hadeiladau, dyma oedd curiad calon ein cymunedau – prif ganolfan y gymuned – ond 
mae’n cymunedau wedi newid ac mae’u hanghenion a’u disgwyliadau’n wahanol. Mae sawl un o’n 
hadeiladau wedi methu ag addasu a bellach, dyma nhw ar gyrion y gymuned a chymdeithas, nid 
wrth wraidd eu calon. 

Mae cynllun, adeiladwaith, maint, ac oed llawer o’r adeiladau yn ei gwneud hi’n anodd a chostus i’w 
gwella, yn medru cyfyngu ar y gallu i ymgorffori technolegau carbon isel a chyfyngu ar y potensial 
ar gyfer defnydd cymunedol ehangach. Dydy rhai o’n hadeiladau ddim hyd yn oed yn meddu ar 
rai o’r safonau mwyaf elfennol, megis toiedau mewnol, dŵr poeth, amgylchfyd diogel, cynnes, na 
mynediad i gadeiriau olwyn, heb sôn am y gobaith o lefydd parcio, derbyniad Wi-Fi da, mannau 
hyblyg eu defnydd, a mannau gwefru cerbydau trydan. Mae’r rhain i gyd yn bethau y mae llawer 
ohonon ni, ynghyd â’r cyhoedd yn gyffredinol, yn dueddol o’u disgwyl bellach y dyddiau hyn.

Rhannu Adeiladau 
Os wnawn ni dderbyn y ddadl ein bod, fel enwad, yn berchen â gormod o adeiladau, a bod sawl un 
o’r adeiladau hynny yn cael eu tanddefnyddio, y casgliad amlwg ydy ein bod angen lleihau’r nifer o 
adeiladau yn ein perchnogaeth a chynyddu’r defnydd ol’r rhai sy’n weddill. Mae sawl ffordd y gellid 
cyflawni hyn:

•	 Uno â chynulleidfa arall. Mae potensial mawr mewn uno cynulleidfaoedd EBC. Cynulleidfaoedd 
Cymraeg a Saesneg EBC yn cytuno i rannu adeilad ydy’r un o’r cynigion amlwg. Dwi’n siwr 
bod modd ichi ddwyn i gof lleoliadau lle ceir dwy adeilad EBC o fewn clyw pregeth i’w gilydd, 
neu o leiaf yn agos iawn, hyd yn oed gyferbyn â’i gilydd ar yr un stryd. Ddylai’r ffaith bod y 
cynulleidfaoedd mewn gwahanol Henaduriaethau neu Gymdeithasfaoedd ddim eu rhwystro 
rhag rhannu’n un adeilad. Fel arall, efallai mai uno cynulleidfaoedd o wahanol enwadau 
fyddai’r ateb – dydy bod yn berchen ar ormod o adeiladau, gyda’r baich o’u cynnal a’u cadw, 
ddim yn broblem sy’n unigryw i EBC. Mae uno cynulleidfaoedd yn creu’r potensial i ryddhau 
adnoddau i ganiatàu aildrefnu un o’r adeiladau neu hyd yn oed greu adeilad newydd pwrpasol 
i wasanaethu fel lle o addoliad a chyfleuster i’r gymuned sy’n addas i’r 21ain ganrif. Mae’n siwr y 
medrwch feddwl am leoliadau lle ceir dwy, tair neu bedair o adeiladau eglwys anghydffurfiol 
o fewn ychydig filltiroedd i’w gilydd, gyda phob un, o bosib, yn cael eu tanddefnyddio. 

•	 Rhannu ein hadeiladau gyda grwpiau cymunedol eraill. Nid peth newydd ydy hyn; mae 
llawer ohonon ni wedi bod yn rhannu adeilad gydag amrywiaeth o fudiadau a grwpiau 
ers sawl blwyddyn – y Sgowtiaid a’r Geidiau neu fudiadau eraill mewn ffurfwisg, grwpiau 
meithrin, ac amrywiol glybiau a grwpiau diddordeb, er enghraifft. Ond a oes cyfnodau 
cyson lle na cheir defnydd yn ystod yr wythnos? A oes sgôp am fwy o ymwneud â’r 
gymuned? Os mai ‘oes’ ydy’r ateb, sut mae modd anelu at hynny? 

o	 Pa gyfleusterau sydd ganddoch chi a pha fath o ddefnyddwyr posib fyddai’n elwa 
ohonyn nhw?

o	 A oes gofyn ichi wneud addasiadau neu welliannau i allu croesawu a derbyn 
defnyddwyr eraill, ehangu apêl eich adeilad neu ymgyrraedd â safonau penodol? 

o	 A ydych chi’n mynd ati i hysbysebu eich adeilad a’i chyfleusterau?

o	 Ac, yn bwysig, a ydych chi’n ymgysylltu â’r rhai hynny sy’n defnyddio eich adeilad 
i wneud iddyn nhw deimlo’n gartrefol ac yn rhan o ‘deulu’r eglwys’, yn hytrach na 
bod yn rhan o gytundeb ariannol yn unig? 

•	 Symud i leoliad newydd. Am wahanol resymau, dydy’r ddwy opsiwn uchod ddim bob 
amser yn bosib nac yn realistig, ond mae’n debyg y dylen ni fod yn gofyn i ni’n hunain a 
ydy parhau fel ag yr ydyn ni yn ymarferol? Ar hyn o bryd, mae’r rhan fwyaf o’r adeiladau a 
werthir gan yr enwad fel canlyniad i’r achos yn y lleoliad hwnnw orfod cau. Pwy a ŵyr faint 
o’r cynulleidfaoedd hynny a fyddai’n parhau i gydaddoli heddiw petaen nhw wedi ystyried 
eu dyfodol tra’r oedd yr amser a’r egni ganddyn nhw i weithredu? Ceir sawl enghraifft dda 
o fewn i’r enwad lle bu i’r aelodau benderfynu gwerthu eu hadeilad (hyd yn oed adeiladau 
rhestredig) ac un ai uno â chynulleidfa arall, cyfarfod fel cynulleidfa i addoli mewn adeilad 

addas yn perthyn i enwad arall, cyfarfod mewn adeilad gymunedol leol, neu wedi prynu 
rhywle llai a haws i’w reoli. Mae’r rhan fwyaf o gynulleidfaoedd sydd wedi cymryd y camau 
llwyddiannus hyn wedi canfod ei fod yn llawer mwy fforddiadwy ac yn eu rhyddhau o 
gostau ac ymdrechion cynnal a chadw eu hadeilad eu hunain.  

Felly, beth sy’n ein rhwystro ninnau rhag dilyn yr un trywydd? Ddylen ni ddim peidio â 
gwerthfawrogi pa mor anodd ydy’r penderfyniad hwnnw i gau adeilad neu ei defnyddio 
mewn ffordd wahanol. Mae gan lawer iawn ohonon ni, wrth reswm, ymlyniad personol ac 
emosiynol at yr adeiladau lle’r addolwn ni a lle bu cenedlaethau di-ri yn addoli’n ffyddlon o’n 
blaenau – mae hanes, treftadadeth ac etifeddiaeth yn pwyso’n drwm ar ein hysgwyddau ac, 
uwchlaw bob dim, dydyn ni ddim yn dymuno profi’r methiant na theimlo’r euogrwydd o gael 
ein cofio fel y genhedlaeth a benderfynodd gau’r achos. Fel canlyniad, mae’n debyg mae hon 
ydy un o’r agweddau anoddaf o’n Polisi Amgylcheddol i’w chyflawni. Mae’n siwr ein bod oll yn 
cytuno fod addoliad yn fwy pwysig na’r adeilad lle’r cynhelir yr addoliad, ond dyna chi’r pen 
yn dadlau â’r galon. 

Dydy llunio cynllun ar gyfer y dyfodol ddim yn hawdd ond mae’n dechrau gyda thri pheth:

•	 Ystyrio’n weddïgar.

•	 Parpodrwydd i feddwl yn ochrol am sut a lle rydyn ni’n addoli.

•	 Rhoi cychwyn ar drafodaethau gydag eraill a fyddai, o bosib, yn rhan o’n cynllun ar gyfer y 
dyfodol.  

Dydy’r rhan hon o’r Polisi Amgylcheddol ddim ynglŷn â chau adeiladau er mwyn cau. Yn y bôn, 
mae’n ymwneud â chynllunio ar gyfer y dyfodol. Mae’n ymwneud hefyd â cheisio dygymod 
â’r penderfyniadau anodd ynghylch adeiladau eglwys a dysgu ymwrthod â’r ymdeimlad o 
euogrwydd, methiant a brad y gall pobl eu teimlo yng nghanol hyn oll. Cymaint gwell ydy gweld y 
penderfyniadau anodd hynny yng ngoleuni cynllunio ar gyfer y dyfodol, yn hytrach na chau achos 
sydd bellach yn anghynaliadwy.

Cyflwyniad i’r Polisi Amgylcheddol 
a 

Newid Hinsawdd: Y sylfeini  
Gobeithio bod yr holl Eglwysi o fewn i Eglwys Bresbyteraidd Cymru yn ymwybodol o’n Polisi 
Amgylcheddol, (https://www.ebcpcw.cymru/cy/polisi-amgylcheddol/) ond mae bod yn 
berchen ar bolisi yn golygu dim os nad ydyn ni’n ei weithredu’n ymarferol. 

Does dim dwywaith fod y rhan fwyaf o’n cynulleidfaoedd yn cefnogi’r cysyniad o bolisi 
amgylcheddol, ond os na wnawn ninnau ymdrech ymwybodol, gall y polisi hwnnw droi’n 
ddim byd mwy na rhestr o ddyheuadau yn hytrach na chynllun gweithredu. 

Felly, ble wnawn ni ddechrau? Mae swmp anferth o adnoddau ar gael i ddelio â materion 
amgylcheddol, sawl un hyd yn oed yn wedi’u hanelu benodol at eglwysi. Does dim ond rhaid 
ichi edrych  ar ddogfen ein polisi amgylcheddol ac fe welwch restr hir o adnoddau. Mae 
hynny, wrth reswm, yn gymorth mawr, ond gall hynny hefyd gyfrannu at y broblem – gormod 
o wybodaeth, fel camu trwy driog, heb wybod pa ffordd i droi am gyngor. Mae’r dogfennau 
hyn yn anelu at ddod â llawer o’r cyngor hwn ynghyd yn un adnodd, wedi’i deilwra’n benodol 
at fod yn arweiniad ymarferol i’n polisi amgylcheddol ni. 

Rhennir taflen Polisi Amgylcheddol EBC yn dair adran, gan ddarparu targedau amgylcheddol 
ar gyfer: 
•	 Eglwysi lleol 
•	 Henaduriaethau a Chymdeithasfaoedd 
•	 Y Gymanfa Gyffredinol  

Oddi fewn i’r daflen Bolisi ceir 9 datganiad targed i eglwysi lleol, a dyma’r rhai y bydd yr 
Arweiniad Ymarferol hwn yn canolbwyntio arnyn nhw. Dydy’r 9 targed ddim yn hierarchaeth, 
dydyn nhw ddim mewn unrhyw drefn benodol; am y rheswm hyn, mae’r Arweiniad Ymarferol 
i’n Polisi Amgylcheddol yn cael ei gynhyrchu fel cyfres o daflenni unigol, a dyma Targed 2. Y 
gobaith ydy y byddai hyn yn ei gwneud hi’n haws ichi gael hyd i’r arweiniad a geisiwch.  


